
ЗАХИДАЛ 127

	 

	ИТАЛИ НЭГДСЭН, ЭРХ ЧӨЛӨӨТ ҮНДЭСТЭН БОЛСОН НЬ

	 

	1933 оны нэгдүгээр сарын 30 Васанта Панчами 

	 

	1848 оны тухай бичихдээ би Италийн түүхийг дурдалгүй үлдээсэн билээ. 1848 онд болсон сэтгэл догдлом олон үйл явдлын дотор Ром дахь баатарлаг тэмцэл хамгийн сэтгэл бахдам нь юм.

	Итали бол Наполеоноос өмнө хэсэг бусаг жижиг улс, бага хаад бүхий орон байлаа. Наполеон түүнийг түр зуур нэгтгэжээ. Наполеоноос хойш мөн л бахь байдагтаа орсон буюу түүнээс ч дор болжээ. Австри улс Венец хийгээд тэр орчмын үлэмж нутгийг эзлэн авчээ. Австрийн олон эзэд жижиг сайн газруудыг олж авсан байлаа. Пап Ромдоо буцаж ирж, Папын газар хэмээн нэрлэгдэх болсон Ром орчмын газрыг эзэмшин суужээ. Неаполь ба улс орны өмнөд нутгийг нэгтгэсэн Вант улсыг хоёр Сицилийн хамт Бурбоны угсааны хаан захирах болжээ. Францын хилийн ойролцоох баруун умард нутгийг Пьемонт ба Сардинийн хаан захирч байжээ. Пьемонтоос бусад тэр бүх жижиг хаан вангууд улс орныг хэмжээгүй эрхт эзний ёсоор захирч харьяат иргэдийг Наполеоны ирэхийн өмнөх үеэс ч илүү хавчин дарлаж байжээ. Гэтэл Наполеон ирснээр улс оронд хөл үймээн гарч, эрх чөлөөтэй, нэгдсэн Итали улс байгуулах гэсэн залуучуудын хүслэнг зоригжуулах болжээ. Хаад эздийн дарлалд нухлагдан байлаа ч гэсэн, ер түүнээс ч болсон байж болох, олон жижиг бослого удаа дараалан гарч, нууц нийгэмлэгүүд байгуулагджээ.

	Төдхөн нэгэн зоримог залуу гарч ирж эрх чөлөөний хөдөлгөөнийг толгойлжээ. Тэр бол италийн үндэсний үзлийн амьд биеллийг зөгнөгч Жузеппе Мадзини гэдэг хүн байлаа. Тэр бээр 1831 онд бүгд найрамдах Итали улс байгуулах зорилт бүхий «Залуу гварди» гэсэн нийгэмлэг байгуулжээ. Тэр хүн энэ зорилтоо биелүүлэхийн тулд Итали нутагт байхдаа ч, гадагш хөөгдөн дүрвэж байхдаа ч олон жил амь өрөн зүтгэсэн байна. Түүний бичсэн олон зохиол үндэсний үзлийн сонгодог зохиолын тоонд ордог ажээ. 1848 онд Италийн нийт Умард нутагт бослого гарахад Мадзини одоо л ажиллах тохиромжтой цаг ирлээ хэмээн үзэж Ромд хүрэлцэн иржээ. Папыг хөөн зайлуулж, гурвын хорооны удирдлагат бүгд найрамдах улсыг тунхаглажээ. Гурвын хороо гэдэг нь Эртний Ромоос уламжлан авсан триумвират гэсэн үг юм. Тэр гурвын нэг нь Мадзини байлаа. Залуу бүгд найрамдах улсыг австричууд, неапольчууд, папыг эгүүлэн авчирсан Францууд хүртэл тал бүрээс нь довтлон дайрчээ. Ромын бүгд найрамдах улсын цэргийн хүчийг Гарибальд удирдаж байжээ. Тэр бээр австричуудыг тогтоон барьж, неапольчуудын армид цохилт өгч, Француудыг хүртэл зогсоон чаджээ. Тэр бүхнийг сайн дурынхны хүчээр хийжээ. Ромын эрэмгий зоригт, шилдэг хөвүүд бүгд найрамдах улсыг хамгаалахын төлөө амь насаа өгч байжээ. Гэвч Ромын бүгд найрамдах улс баатарлаг тэмцэл хийснээр эцсийн эцэст папыг эргүүлэн авчирсан Француудын шахалтад автан унасан ажээ.

	Тэмцлийн эхний үе шат тиймэрхүү дуусжээ. Мадзини, Гарибальди хоёр суртал нэвтрүүлэг хийх, дахин дорвитойхон үзэлцэх бэлтгэлээ хийх зэргээр янз бүрийн аргаар ажлаа үргэлжлүүлсээр байжээ. Тэр хоёр хоорондоо огт адилгүй, нэг нь сэтгэгч, идеалист үзэлтэн, нөгөө нь эгэл цэрэг, партизаны дайны суут хүн байлаа. Хоёул эрх чөлөөтэй, нэгдсэн Итали улс байгуулах үзэл санаанд цаглашгүй үнэнч байжээ. Гэтэл тэр их үйл явдалд гурав дахь хүн оролцох болжээ. Тэр бол Пьемонтын хаан Виктор Эммануилын ерөнхий сайд Кавур гэгч байжээ. Кавур гол нь Виктор Эммануилыг Италийн хаан болгох гэж оролджээ. Тэгэхийн тулд бусад олон жижиг хаадыг дарж устгах хэрэгтэй байсан учир тэрээр Мадзини ба Гарибальд хоёрын үйл ажиллагааг самбаачлан ашиглахаас татгалзахгүй байлаа. Тэгээд тэр Француудыг өдөөн хатгаж (тэр үед францыг Наполеон III захирч байжээ) түүнийг өөрийн дайсан австриудын эсрэг дайнд түлхэн оруулжээ. Энэ бол 1859 онд болсон явдал, австричууд Францууд ад ялагдсаныг Гарибальди ашиглан Неаполь ба Сицилийн хаадын эсрэг ихэд осолтой бөгөөд амь өрсөн гайхалтай аялал хийжээ. Тэр бол туршлагатай армийн эсрэг сөрөн тулалдсан Гарибальд хийгээд ямар ч сургуульгүй, хүрэлцэхүйц буу зэвсэггүй хүмүүсээс бүрэлдсэн түүний улаан цамцтан «Мянгатны» хийсэн гайхамшигт аян дайн байсан юм. Дайсан этгээд тооны хувьд улаан цамцтан «Мянгатынхаас» асар давуу байсан боловч тэд эрэлхэг зориг, жирийн ард түмний талархал хүлээж байсны ачаар удаа дараалан ялж дийлж байжээ. Гарибальдийн алдар цуу улам мандсаар байлаа. Түүний нэр ид шидийн их хүчтэй байсан учир ойртож хавьтсан газар бүхэнд бүхэл бүтэн арми замхран арилж байжээ. Тэгэвч зорьсноо гүйцээхэд ихээхэн бэрхшээлтэй байсан бөгөөд Гарибальд сайн дурынхныхаа хамт нэг бус удаа ялагдаж, сүйрэхүйд хүрч байжээ. Гэвч өчүүхэн амийг үл бодон тэмцэх эрэмгий зоригт үйлст ямагт гардгийн адил ялагдах мөчид тулсан үед ч хүртэл аз хийморь мишээж, ялагдал нь ялалт болон хувирдаг байсан ажээ.

	Гарибальд «Мянгатнаа» дагуулан Сицилид хүрэлцэн очжээ. Тэд тэндээс алгуурхан Итали орноор хөндлөн гулдгүй давшиж эхэлсэн байна. Гарибальд Өмнөд Италийн тосгодыг дамжин явахдаа сайн дурынханд хандаж урьд байгаагүй ер бишийн шагнал амлахдаа: «Наашаа ирцгээ бидэнтэй нийлцгээ, нөхөд минь! Гэртээ хоргодож үлдсэн хүн бол өөдгүй хулчгар амьтан мөн. Бид ядарч зүдэрч, хүнд бэрхийг туулж тэмцэн тулалдана гэдгийг л та нарт хэлэх байна. Өөр би юу ч амлаж чадахгүй. Бид ялбал ялсан шиг ялна, үхвэл үхсэн шиг үхнэ!» хэмээн уриалж байжээ. Амжилт гаргахгүйгээр амжилтад хүрч огтхон ч чадахгүй нь мэдээж. Гарибальдийн эхний амжилтууд италичуудын үндэсний үзэл санааг өргөн тэтгэжээ. Сайн дурынхан тал бүрээс ирж нийлэн, тэд гарибальдийнхны сүлд дууллыг дуулан умрыг чиглэн явцгаажээ.

	Үхэгсэд хүртэл газар доороос өндийн босоод

	Өр зүрхэндээ Итали орноо тээж явна

	Амь өрөн тулалдахаар зэвсэг юүгээн бариад

	Агуу ялалт өөд бидэнтэйгээ алхалж явна

	Хатан зориг, гал халуун сэтгэлээр 

	Хайрт итали орноо сахин хамгаалуулахаар

	Тугаа мандуулсан манай отрядын айзмаар 

	Тулалдаанд эрчлэн орогтун, залуучууд аа!

	Итали орноос зайл эх нутгаас минь зайл!

	Ингэж бид шаардана. Харь нутгийнхан тонил!

	Үндэсний сүлд дуу газар бүхэнд юутай адил байдаг байна!

	Гарибальдийн амжилтыг Кавур самбаачлан ашигласнаар 1861 онд Пьемонтын хаан Виктор Эммануил Италийн хаан болжээ. Ромд францын цэрэг хуарагнаж, Венец хот австричуудын эзэмшилд байлаа. Гэвч арван жил ч бололгүй Венец ба Ром нийт Италитай нэгдэн Ром нийслэл хот нь болжээ. Тийнхүү Итали нэгдмэл үндэстэн болжээ. Харин Мадзинийн хувьд баяртай байсангүй. Тэр бээр бүгд найрамдах улс байгуулахын төлөө насан турш хэцүү бэрхийн дундуур тэмцсэн боловч эцэст нь Итали орон ердөө л Пьемонтын хаан Виктор Эммануилиэр толгойлуулсан хаант улс болон хувирчээ. Тэгэхдээ шинэ эзэнт улс үндсэн хуультай болж Виктор Эммануилийг хаан суусны дараахан Туринд италийн парламент хуралджээ.

	Тийнхүү Итали орон үндэстний хувьд харийнхны эзэмшлээс чөлөөтэй, шинэ нэгдмэл улс болжээ. Тэр бол Мадзини, Гарибальди, Кавур гурвын хийсэн ажил, хэрэв тэр гурвын аль нэг нь байгаагүй бол эрх чөлөө олтлоо удах байсан байж ч болох юм. Английн яруу найрагч, романч Жорж Мередит олон жил өнгөрсний дараа ийн бичсэн нь:

	Төрөх гэж хөрвөн байсан Итали орон 

	Тансаг баян болсныг бид харж байна 

	Цэцэглэгч Итали орныг аварсан

	Чин зоригт баатруудыг бид дурсана

	Эх нутгаа тонуул, дээрмээс авран 

	Эрхэм сайханд дуудан босгосон

	Кавур, Мадзини, Гарибальди гурав 

	Хамаг олны тархи, оюун, илд мэс байв.

	Эрх чөлөөнийхөө төлөө Итали хэрхэн тэмцсэн тухай ийнхүү товч, тоймлон өгүүлэв. Энэхүү бяцхан өгүүлэмж чамд өнгөрсөн түүхийн бас нэг хэсэг бусаг мэт л санагдах байх. Гэвч чи түүнийг яаж амьдруулж, тэмцлийнх нь баяр гунигийг хуваалцаж болохыг одоо өгүүлсүгэй. Би бүр эрт сургуулийн хүүхэд байхдаа Тревельяны (Жорж Маколейн) «Гарибальд Ромын бүгд найрамдах улсыг хамгаалсан нь», «Гарибальд ба Мянгатан», «Гарибальд ба Итали улс байгуулагдсан нь» гэсэн гурван номыг уншаад л даруй тийм сэтгэгдэл төрсөн

	Италид тэгж тэмцэж байхад англичууд Гарибальд ба түүний улаан цамцтаныг талархан дэмжиж, английн олон яруу найрагч түүнд зориулан сэтгэл догдлом шүлэг бичиж байлаа. Хэрэв өөрсдийнх нь эрх ашгийг л хөндөөгүй бол англичууд тэмцэн буй ард түмнийг талархан үзэж байсан нь сонин юм шүү. Тэд тэмцэн байсан Грек рүү Байрон хийгээд бусад зохиолчдыг илгээж, Италийг зоригжуулан дэмжиж, амжилт олохыг хүсэж байсан мөртөө  зэргэлдээ байсан Ирланд болон алс холын Египет, Энэтхэг, бас бус орнуудад тэдний төлөөлөгчид «Максим» пулемёт аваачиж, эвдлэн сүйтгэх ажил хийж байлаа. Тэр үед Суинберн, Мередит, Элизабет Баррет Браунинг нар Италийн талаар олон сайхан шүлэг зохиол бичжээ. Мередит бүр роман ч бичиж байжээ. Тэмцэн байсан Италид асар их бэрхшээл тулгарч, нэг биш урвагчид гарч ирж харь нутгийн ноёдод үйлчлэн байсан үед Суинберний бичсэн «Ром орох даваа» гэсэн шүлгээс энд иш татъя:

	Эзэд дээдэс хахууль шунаг билээ 

	Эрх чөлөө харин тиймийг мэддэггүй билээ

	Дээрээ нь нар доороо нь сүүж хаах юмгүй ч гэлээ

	Дэлгэрэгч эрх чөлөө аюул заналд сөхрөхгүй билээ

	 

	 

	 


“Жавахарлал Неру : Ертөнцийн түүхийг сөхөн үзвэл  ˗ II” номын ГАРЧИГ

	 

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

